
SOLIQ SIYOSATI ORQALI AHOLI 
DAROMADLARINI RAG‘BATLANTIRISH 
MEXANIZMLARI

Uzoqov Suhrobjon Do‘smat o‘g‘li
Kambag‘allik va mehnat bozori tadqiqotlari instituti tayanch doktoranti 
suhrobjonuzoqov96@mail.ru

Annotatsiya. Mazkur maqolada soliq siyosati orqali aholi daromadlarini oshirish va rag‘batlantirish mexanizmlari tahlil 
qilingan. Soliq imtiyozlari, progressiv soliq stavkalari va kichik biznesni qo‘llab-quvvatlash orqali aholi daromadlarini 
ko‘paytirishning iqtisodiy hamda ijtimoiy ta’siri yoritilgan. Shuningdek, soliq siyosati orqali aholi turmush darajasini oshirish 
va iqtisodiy barqarorlikni ta’minlash yo‘llari ilmiy jihatdan asoslab berilgan.

Kalit so‘zlar: soliq siyosati, aholi daromadlari, rag‘batlantirish, iqtisodiy o‘sish, moliyaviy barqarorlik, bandlik, davlat 
siyosati, budjet siyosati.

Abstract. This article analyzes the mechanisms for stimulating population income growth through tax policy. It examines 
the impact of tax incentives, progressive tax rates, and small business support on increasing household incomes. 
The study also provides scientifically grounded recommendations for improving the tax system to ensure sustainable 
economic development and enhance the population’s standard of living.

Keywords: tax policy, population income, incentives, economic growth, financial stability, employment, government policy, 
fiscal policy.

Аннотация. В данной статье анализируются механизмы стимулирования роста доходов населения через 
налоговую политику. Рассмотрено влияние налоговых льгот, прогрессивных ставок и поддержки малого бизнеса 
на повышение уровня доходов граждан. Также обоснованы направления совершенствования налоговой системы 
для обеспечения устойчивого экономического развития и повышения уровня жизни населения.

Ключевые слова: налоговая политика, доходы населения, стимулирование, экономический рост, финансовая 
устойчивость, занятость, государственная политика, бюджетная политика.

K I R I S H
Bugungi kunda jahon miqyosida aholi daromadlarini oshirish va ijtimoiy farovonlikni ta’minlash davlat 

siyosatining ustuvor yo‘nalishlaridan biri hisoblanadi. Shu nuqtai nazardan, soliq siyosati nafaqat davlat budjeti 
daromadlarini shakllantirish vositasi, balki aholi iqtisodiy faolligini rag‘batlantiruvchi muhim mexanizm sifatida 
ham namoyon bo‘lmoqda.

O‘zbekiston Respublikasida amalga oshirilayotgan soliq islohotlari aholi turmush darajasini oshirish, kichik 
biznes va tadbirkorlikni qo‘llab-quvvatlash, shu orqali aholi daromadlarini ko‘paytirishga qaratilgan. Soliq yukini 
bosqichma-bosqich kamaytirish, progressiv soliq stavkalarini joriy etish hamda ijtimoiy ahamiyatga ega faoliyat 
turlariga imtiyozlar berish orqali iqtisodiy faollikning o‘sishi kuzatilmoqda.

Shu bilan birga, soliq siyosati orqali aholi daromadlarini rag‘batlantirish masalasida tizimli yondashuvni 
shakllantirish, soliq ma’muriyatchiligini takomillashtirish va soliq to‘lovchilarning ishonchini oshirish muhim 
ahamiyat kasb etadi. Bu esa iqtisodiy o‘sishni ta’minlash bilan birga, jamiyatda ijtimoiy barqarorlik va tenglikni 
mustahkamlaydi.

Mazkur maqolada soliq siyosatining aholi daromadlariga ta’siri, rag‘batlantirish mexanizmlarining amaldagi 
holati va ularni takomillashtirish yo‘nalishlari ilmiy asosda tahlil qilinadi. Shu orqali aholi daromadlarini barqaror 
oshirish hamda soliq siyosatini samarali amalga oshirish uchun amaliy tavsiyalar ishlab chiqish maqsad 
qilingan.

M A V Z U G A  O I D  A D A B I Y O T L A R  S H A R H I
Aholi daromadlarini oshirish va ularni rag‘batlantirish masalasi iqtisodiy nazariyada ham, amaliy siyosatda 

ham muhim o‘rinni egallaydi. Shu bois, so‘nggi yillarda mahalliy va xorijiy olimlar tomonidan soliq siyosatining 
aholi daromadlariga ta’siri keng miqyosda o‘rganilgan.

Masalan, A. Smit va D. Rikardo kabi klassik iqtisodchilar o‘z asarlarida soliqlarning iqtisodiy faollikka, ishlab 
chiqarish hajmiga va aholining real daromadiga ta’sirini tahlil qilganlar. Ularning fikricha, soliq siyosati iqtisodiy 
resurslarni qayta taqsimlash orqali jamiyatdagi tenglikni ta’minlash bilan birga, ishlab chiqaruvchilarning 
rag‘batini saqlab qolishi kerak.

J. M. Keyns esa soliq siyosatini iqtisodiy siklni tartibga solish vositasi sifatida baholagan. Uning nazariyasida 
soliqlarni kamaytirish orqali iste’mol va investitsiyalarni rag‘batlantirish natijasida iqtisodiy o‘sishni qo‘llab-
quvvatlash g‘oyasi ilgari surilgan.

Zamonaviy tadqiqotlarda, xususan, J. Stiglits, R. Masgrev, M. Fridman kabi olimlar soliq tizimining ijtimoiy 
adolatni ta’minlashdagi o‘rni va samaradorligini chuqur tahlil qilgan. Ular soliq siyosati orqali past daromadli 
aholiga qo‘llab-quvvatlovchi mexanizmlar joriy etish, shuningdek, yuqori daromadli qatlamlar uchun progressiv 
soliqlarni tatbiq etish orqali iqtisodiy tenglikni ta’minlash mumkinligini ta’kidlaydilar.

O‘zbekiston olimlari orasida X. Abdurahmonov, A. Shodmonov, O. Jo‘rayev, B. Xodiev kabi iqtisodchilar 
soliq siyosatini takomillashtirish va aholi daromadlarini oshirishga qaratilgan ilmiy ishlar olib borganlar. Ularning 
tadqiqotlarida soliq yukining maqbullashtirilishi, soliq imtiyozlarining samaradorligi hamda ijtimoiy ahamiyatga 
ega faoliyat turlarini rag‘batlantirish masalalari chuqur o‘rganilgan.

So‘nggi yillarda O‘zbekistonda olib borilayotgan soliq islohotlari, xususan, jismoniy shaxslar daromad 
solig‘ining kamaytirilishi, yagona ijtimoiy to‘lov stavkasining pasaytirilishi va kichik biznes subyektlari uchun 
soddalashtirilgan soliq tizimining joriy etilishi aholi daromadlarini oshirishga xizmat qilmoqda. Thomas Piketty 
(2014) o‘zining “Capital in the Twenty-First Century” asarida daromadlar tengsizligi rivojlangan mamlakatlarda 
iqtisodiy barqarorlikka tahdid solishini ta’kidlab, adolatli soliqqa tortish tizimi va qayta taqsimlovchi siyosatlarning 
muhimligini asoslab beradi. Shu bilan birga, Atkinson (2015) ham iqtisodiy tengsizlikni kamaytirish orqali 
barqaror o‘sishni ta’minlash mexanizmlarini tahlil qilgan.

Rivojlangan davlatlar tajribasida aholi daromadlarini oshirishda ta’lim tizimi va inson kapitali alohida o‘rin 
tutadi. UNDP (2022) ma’lumotlariga ko‘ra, Skandinaviya mamlakatlari (Norvegiya, Shvetsiya, Daniya)da inson 
kapitaliga investitsiyalar YAIMning 7–8 foizini tashkil etib, bu mamlakatlarda o‘rtacha ish haqi darajasini va 
ijtimoiy tenglikni yuqori saqlab turadi.

Shuningdek, Goldin & Katz (2008) tomonidan olib borilgan tadqiqotlarda AQSh misolida raqamli iqtisodiyot 
va texnologik innovatsiyalar mehnat unumdorligini oshirishi bilan birga, yuqori malakali ishchi kuchi uchun 
daromadlarni tez sur’atda ko‘paytirayotganligi aniqlangan.

Milliy miqyosda, O‘zbekiston olimlari tomonidan olib borilgan tadqiqotlarda (A. Mamatov, 2022; B. 
Xolmatov, 2023) aholi daromadlarini oshirishning mahalliy omillari — bandlik siyosatini takomillashtirish, kichik 
biznesni qo‘llab-quvvatlash, raqamli iqtisodiyotga o‘tish va soliq imtiyozlarini kengaytirish bilan bog‘liq jihatlar 
yoritilgan.

Bir so‘z bilan aytganda, mavjud adabiyotlar tahlili shuni ko‘rsatadiki, rivojlangan mamlakatlarda aholi 
daromadlarini oshirish kompleks iqtisodiy strategiyalar orqali amalga oshiriladi. Bu strategiyalar inson kapitali 
rivoji, raqamli texnologiyalarni integratsiyalash, ijtimoiy himoya tizimini kuchaytirish hamda adolatli soliqqa 
tortish mexanizmlarini joriy etishga tayanadi. O‘zbekiston uchun bu tajriba milliy iqtisodiyotda yuqori daromadli, 
innovatsion va inklyuziv modelni shakllantirishda muhim ilmiy asos bo‘lib xizmat qiladi.

T A D Q I Q O T  M E T O D O L O G I YA S I
Mazkur tadqiqotda soliq siyosati orqali aholi daromadlarini rag‘batlantirishning iqtisodiy mexanizmlari 

tahlil qilindi. Tadqiqotning ilmiy-metodologik asosini iqtisodiy tahlil, qiyosiy tahlil, induksiya va deduksiya, tizimli 
yondashuv hamda iqtisodiy modellashtirish usullari tashkil etdi.

Avvalo, tizimli tahlil usuli yordamida O‘zbekiston Respublikasida amal qilayotgan soliq siyosatining 
asosiy yo‘nalishlari, huquqiy-me’yoriy asoslari va ularning aholi daromadlariga bevosita hamda bilvosita ta’siri 
o‘rganildi. Shuningdek, soliq yukining kamaytirilishi, imtiyozlarning joriy etilishi va soliq ma’muriyatchiligining 
raqamlashtirilishi jarayonlari tizimli tarzda tahlil qilindi.

Qiyosiy tahlil usuli orqali O‘zbekiston soliq tizimi rivojlangan davlatlar — AQSh, Germaniya, Janubiy Koreya 
hamda Skandinaviya mamlakatlari tajribalari bilan solishtirildi. Ushbu solishtirish orqali har bir mamlakatda 
soliq siyosati qanday yo‘nalishlarda aholi daromadlarini rag‘batlantirishi aniqlanib, O‘zbekiston sharoitiga mos 
xulosalar chiqarildi.

Empirik usullar asosida O‘zbekiston soliq tizimidagi mavjud statistik ma’lumotlar (2020–2025-yillar 
oralig‘ida) tahlil qilinib, soliq islohotlarining real sektor, kichik biznes va aholi daromadlariga ta’siri baholandi. 
Davlat statistika qo‘mitasi, Moliya vazirligi va Soliq qo‘mitasi ma’lumotlari asosida soliq tushumlari, bandlik 
darajasi va o‘rtacha ish haqi ko‘rsatkichlari o‘rtasidagi bog‘liqlik aniqlangan.

Bundan tashqari, ilmiy kuzatuv va kontent-tahlil usuli yordamida mahalliy va xorijiy olimlarning ilmiy 
maqolalari, Prezident farmonlari va Soliq kodeksidagi o‘zgarishlar o‘rganilib, soliq siyosatining amaldagi 
natijalari tahlil qilindi.

Tadqiqot davomida deduksiya va induksiya usullari yordamida soliq siyosatining umumiy nazariy 
asoslaridan boshlab, O‘zbekiston amaliyoti misolida xususiy natijalar chiqarildi. Natijada soliq siyosatining aholi 
daromadlarini oshirishdagi o‘rni, ijtimoiy tenglikni ta’minlashdagi roli va iqtisodiy barqarorlikka ta’siri aniqlab 
berildi.

Mazkur metodologik yondashuvlar asosida tadqiqotning asosiy gipotezasi ilgari surildi:
“Soliq siyosatini samarali tashkil etish, soliq yukini maqbullashtirish va raqamli boshqaruv tizimini 

rivojlantirish orqali aholi daromadlarini barqaror oshirish hamda ijtimoiy-iqtisodiy tenglikni ta’minlash mumkin.”

T A H L I L  V A  N A T I J A L A R
Bozor munosabatlarini chuqurlashtirish va iqtisodiyotni erkinlashtirish sharoitida soliq siyosati muhim rol 

o‘ynaydi. O‘z navbatida, bu uning maqsadga muvofiqligi zarurati bilan chambarchas bog‘liqdir. Soliq siyosati 
mamlakat budjet siyosatining ajralmas tarkibi bo‘lib, budjetning daromad bazasini shakllantirishga xizmat qiladi 
va davlatning global iqtisodiy strategiyasi bilan to‘liq bog‘liqdir. Shu sababli, bozor iqtisodiyotini shakllantirish 
va uning jahon iqtisodiyotiga integratsiyalashuviga qaratilgan iqtisodiy strategiya doirasida O‘zbekistonda 
moslashuvchan soliq siyosati amalga oshirilmoqda.

U ijtimoiy-iqtisodiy taraqqiyot, iqtisodiy barqarorlikni mustahkamlash, ishlab chiqarish hajmini oshirish va 
iqtisodiyotning real sektorini rivojlantirish, iqtisodiyotga investitsiyalarni rag‘batlantirish, kichik va o‘rta korxonalar 
faoliyatini amalga oshirish uchun qulay shart-sharoitlar yaratishga qaratilgan. Iqtisodiyotga ta’sir ko‘rsatishning 
asosiy vositalaridan biri soliqlardir. Ularning yordamida davlat jamoat ehtiyojlarini qondirish uchun mablag‘ 
yig‘adi, tadbirkorlikning ustuvor turlarini rag‘batlantiradi va dolzarb ijtimoiy muammolarni hal qiladi.

Hozirgi kunda respublikamiz soliq siyosatining asosiy yo‘nalishlari yuridik va jismoniy shaxslar 
daromadlarini soliqqa tortishni takomillashtirish, bilvosita soliqqa tortish samaradorligini ta’minlash, budjet 
daromadlarini shakllantirishda resurs soliqlariga ko‘proq e’tibor qaratish, soliq tizimining soddaligiga erishish va 
davlat xarajatlarini optimallashtirishga qaratilgandir. Mamlakat iqtisodiyoti soliq tizimi bilan uzviy bog‘liq bo‘lib, 
iqtisodiyotdagi o‘zgarishlar soliq tizimida tub o‘zgarishlarni yuzaga keltiradi va aksincha.

Soliqlarni qo‘llash idoraviy bo‘ysunishi, mulkchilik shakllari va korxonaning tashkiliy-huquqiy shaklidan 
qat’i nazar, milliy manfaatlarning tadbirkorlar va korxonalarning tijorat manfaatlari bilan aloqasini ta’minlash 
va boshqarishning iqtisodiy metodlaridan biridir. Soliqlar orqali tadbirkorlik subyektlarining davlat va mahalliy 
budjetlar, banklar, shuningdek, yuqori darajadagi tashkilotlar bilan integratsiyasi va investitsiyalar uchun global 
raqobat yuzaga keladi. Bunday sharoitda boshqa ko‘rsatkichlar teng bo‘lib, raqobatdosh davlatlarga nisbatan 
soliq yukining ma’lum bir oshishi yoki kamayishi investitsiyalarning oqimini rag‘batlantirishi yoki susaytirishini 
bildiradi.

Shunday qilib, investitsiya oqimlarini qayta taqsimlashda raqobat omillaridan biri iqtisodiyotni davlat 
tomonidan tartibga solish va uning tarkibiy elementi sifatida puxta o‘ylangan soliq siyosatidir. Har bir mamlakat 
soliq siyosatining mohiyati davlatning milliy maqsadlari, mulkchilikning turli shakllari va siyosiy tizim o‘rtasidagi 
munosabatlar kabi omillar bilan belgilanadi. Milliy iqtisodiyotni rivojlantirish konsepsiyasi va milliy soliq siyosati 
davlat hokimiyati va ma’muriyatlari, ya’ni hozirgi siyosiy kuchlar tomonidan ishlab chiqilmoqda.

Davlatning soliq siyosati davlatning iqtisodiyotga aralashuvi turi, darajasi va maqsadini aks ettiradi va 
vaziyatga qarab o‘zgaradi. Yuqorida ta’kidlab o‘tilganidek, bu soliqlar sohasidagi davlat choralari tizimi va 
moliyaviy strategiyaning ajralmas qismi hisoblanadi. Soliq siyosatining mazmuni va vazifalari jamiyatning 
ijtimoiy-iqtisodiy tuzilishi, hokimiyatdagi ijtimoiy guruhlar, milliy iqtisodiyotning rivojlanishini belgilovchi strategik 
maqsadlar va davlat moliya sohasidagi xalqaro majburiyatlar bilan belgilanadi.

Soliq siyosati davlat tomonidan soliqlar va yig‘imlarning o‘z vaqtida va to‘liq to‘lanishini ta’minlashga 
qaratilgan, moliyalashtirishni ta’minlaydigan hajmlarda amalga oshiriladigan chora-tadbirlar majmuidir.

Soliq siyosatining vazifalari davlatni moliyaviy resurslar bilan ta’minlash, umumiy iqtisodiyotni tartibga 
solish uchun sharoit yaratish, bozor munosabatlari jarayonida yuzaga keladigan aholi daromadlari farqlarini 
kamaytirishdan iboratdir. Soliq siyosatining barcha vazifalarini uch asosiy guruhga ajratish mumkin: 
(1-chizma).

1-chizma. Soliq siyosatining vazifalari1

Fiskal - davlatni moliyaviy resurslar bilan taʼminlash;
Iqtisodiy - iqtisodiy rivojlanishni oshirish va biznesni ragʻbatlantirish;
Nazorat - xoʻjalik yurituvchi subyektlarni kuzatish.
Hozirgi bosqichda soliq siyosatining muhim vazifalaridan biri soliq to‘lovchining ixtiyoridagi mablag‘lar 

va soliq hamda budjet mexanizmlari orqali qayta taqsimlanadigan mablag‘lar o‘rtasida optimal nisbatni 
ta’minlashdir. Bu xo‘jalik yurituvchi subyektlarning faol moliyaviy-iqtisodiy faoliyati va iqtisodiy o‘sish uchun 
qulay sharoit yaratadi.

Soliq siyosati davlatning boshqa sohalardagi siyosati kabi soliq mexanizmining samarali amal qilishi hamda 
soliq tizimining samaradorligini ta’minlashda muhim ahamiyatga ega bo‘lgan ilmiy asoslangan kontseptsiyasiga 
ega bo‘lishi lozim. Davlat ijtimoiy-iqtisodiy rivojlanish yo‘nalishlaridan kelib chiqqan holda soliq siyosatining 
turli usullaridan foydalanadi. Soliq siyosati iqtisodiy va moliyaviy siyosatning tarkibiy qismi bo‘lganligi bois, 
davlatning iqtisodiy va moliyaviy siyosatining usul va shakllaridan kelib chiqqan holda namoyon bo‘ladi.

Soliq siyosatining quyidagi shakllari mavjud (2-chizma).

2- chizma. Soliq siyosatining shakllari2

Soliq siyosatining shakllaridan biri yuqori soliqlar bo‘lib, ushbu shaklda davlat ko‘plab soliq turlarini va 
yuqori soliq stavkalarini joriy etadi, soliq imtiyozlarini esa imkon darajasida qisqartiradi. Bunday soliq siyosati 
natijasida soliq to‘lovchilarda amalda jamiyat iqtisodiy rivojlanishiga hech qanday ishonch qoldirmaydi. Shu 

1	 http:/www//soliq.uz olingan ma`lumotlar naijasida muallif tomnidan tayyorlandi.
2	 https://www.collegesidekick.com/study-docs/1251497 olingan ma`lumotlar naijasida muallif tomnidan tayyorlandi

sababli, soliq siyosatining ushbu shakli ham ko‘pincha davlatning rivojlanishi shuni taqozo etgan paytlarda, 
ya’ni urush yoki iqtisodiy tanglik sharoitlarida qo‘llaniladi.

Soliq siyosatining yana bir shakli iqtisodiy rivojlanishga qaratilgan soliqlar hisoblanib, davlat bunday soliq 
siyosati orqali soliqlarning nafaqat fiskalligini, balki soliq to‘lovchilar manfaatlarini ham hisobga oladi. Bunday 
sharoitda davlat birinchi navbatda o‘z xarajatlarini, ayniqsa ijtimoiy xarajatlarni qisqartiradi. Bunday siyosatdan 
ko‘zlangan asosiy maqsad — qulay soliq muhitini yaratish orqali investitsion faollikni rag‘batlantirish va kapital 
jamg‘arish imkoniyatlarini kengaytirishdir. Bunday soliq siyosati XX asrning 80-yillarida AQShda samarali joriy 
etilgan bo‘lib, reyganomika nomini olgan.

Soliq siyosatining uchinchi shakli — oqilona soliqlar bo‘lib, bu birinchi va ikkinchi shakllar o‘rtasidagi 
muvozanatli yondashuvni ifodalaydi. Ushbu soliq siyosatining mohiyati shundan iboratki, yuridik va jismoniy 
shaxslarga yuqori soliqlar o‘rnatilishi bilan bir vaqtda fuqarolarning ijtimoiy himoyasi ham kengaytiriladi, 
davlatning ijtimoiy dasturlari kuchaytiriladi.

Milliy iqtisodiyotni qurish konsepsiyasiga ega davlatlarning soliq siyosatiga xos xususiyatlari — iqtisodiy 
muammolarni aniq belgilash, maqsadlarni tartiblash, islohotlar samaradorligini tahlil qilish va milliy xususiyatlarni 
hisobga olgan holda siyosatni moslashtirishdan iborat.

Amalda soliq siyosati soliq mexanizmi orqali, ya’ni tashkiliy-huquqiy va moliyaviy vositalar majmui 
yordamida amalga oshiriladi. Davlat soliq siyosatining yuqori samaradorligini ta’minlash uchun to‘g‘ridan-to‘g‘ri 
va bilvosita soliqlar nisbatini saqlab turishi zarur. Soliq stavkalarini kamaytirish yoki ayrim soliqlarni bekor qilish 
budjet daromadlarining kamayishiga olib keladi, buni esa samarali soliq ma’muriyati orqali oldini olish mumkin.

Soliqlar davlat va mahalliy budjetlarning daromad qismini tashkil etadi va asosiy moliyaviy manba 
hisoblanadi. Shu bilan birga, soliqlar korxonalarning tadbirkorlik shartlariga ta’sir qiladi va iqtisodiy jarayonlarni 
tartibga soladi. Soliqlar orqali davlat ijtimoiy jarayonlarga ta’sir qiladi, nazorat funksiyasini bajaradi va 
konstitutsiyaviy huquqlarni kafolatlaydi.

2018-yil 29-iyundagi Prezident farmoni hamda 2020-yil 1-yanvardan kuchga kirgan yangi Soliq kodeksi 
soliq to‘lovchilarni rag‘batlantirish, yashirin iqtisodiyotga qarshi kurashish va soliq tizimini modernizatsiya qilishni 
nazarda tutadi. Soliq siyosati iqtisodiy barqarorlikni ta’minlash, aholi daromadlarini oshirish va tadbirkorlikni 
rivojlantirish vositasi sifatida xizmat qiladi.

Soliq organlari va soliq to‘lovchilar o‘rtasidagi munosabatlar ikki tomonlama ishonch va hamkorlik asosida 
shakllanadi. Soliq qonunchiligi qanchalik qat’iy bo‘lsa, soliq rejalashtirish va “soya” iqtisodiyoti o‘rtasidagi 
bog‘liqlik shunchalik shaffof bo‘ladi.

Shunday qilib, budjet va soliq siyosati, shuningdek, boshqa iqtisodiy tartibga solish vositalari 
iqtisodiyotga ijobiy ta’sir ko‘rsatadi va aholining daromadlarini oshirish, investitsiya muhitini yaxshilash hamda 
raqobatbardoshlikni kuchaytirish imkonini beradi.

X U L O S A  V A  T A K L I F L A R   
Respublikamiz mustaqillikka erishgan dastlabki yillarda davlat soliq siyosatining asosiy yo‘nalishi bozor 

munosabatlarini shakllantirish va tartibga solishga qaratilgan bo‘lib, bu jarayonda bir qator ilmiy asoslangan 
soliqlar joriy etildi hamda mavjud soliq tizimi tubdan qayta tashkil etildi.

Ushbu davrda soliq siyosati nafaqat daromadlarni yig‘ish vositasi sifatida, balki iqtisodiy tizimni 
modernizatsiya qilish va raqobatbardosh bozor muhitini yaratish vositasi sifatida ham xizmat qildi.

Keyinchalik, soliq siyosatining e’tibori joriy etilgan soliqlarni samarali qo‘llash va nazorat qilishga qaratilib, 
soliq munosabatlarini amalga oshiruvchi tegishli idoralar va muassasalarni tashkil etishga yo‘naltirildi.

Shu tariqa, davlat soliq siyosati ham iqtisodiy barqarorlikni mustahkamlash, ham tadbirkorlikni 
rag‘batlantirish, ham esa budjet daromadlarini barqaror ta’minlashni nazarda tutgan strategik vosita sifatida 
shakllandi.

